
Eirikur Lindenskov

Samgongan missir tveir 
tinglimir sambært fyrstu 
veljarakanningin eftir løg­
tingsvalið 29. oktober. Fólka­
flokkurin missir ein og gong­
ur 3,3 posent aftur frá 22,5 
prosentum til 19,2.

Javnaðarflokkurin gong­
ur nógv fram. Hann gongur 
2,5 prosent fram frá 17,7 til 
20,2 prosentum. Harvið hevði 
Javnaðarflokkurin fingið ein 
tingsess afturat.

S j á l v s tý r i s f l o k ku r i n 
gongur 1,5 prosent aftur og 

missir sín einasta tingsess. 
Framsókn gongur 2,1 prosent 
fram úr 6,3 til 8,4 prosent. 
Harvið fær Framsókn ein 
tingsess afturat.

Hesar eru tær broytingar, 
sum føra til mandatbýti.

Samgongan fekk á vali­
num 19 tingsessir. Sambært 
nýggju veljarakanningini 
hevði hon fingið 17, og soleið­
is hevur hon minst møguliga 
meirilutan.

Aðrar broytingar, sum 
kanningin vísir er, at Sam­
bandsflokkurin gongur 0,2 
prosent fram úr 24,7 til 24,9.

Tjóðveldisflokkurin, sum 
hevði stórt tap á løgtings­
valinum og misti tveir ting­
sessir, hevur so at siga onga 
framgongd, tí hann gongur 
»einans« 0,6 prosent fram, og 
tað broytir ikki mandatbýtið.

Miðflokkurin hevur 
eisini mist undirtøku síðani 
valið. Hann gongur 0,3 pro­
sent aftur, og tað broytir 
heldur ikki mandatbýtið, 
og Miðflokkurin varðveitir 
sínar tveir sessir. Á løgtings­
valinum 29. oktober misti 
flokkurin ein tingsess.

Fólkflokkurin 
tekur tapið
Tað kann tykjast løgið, at tað 
júst er Fólkaflokkurin sum 
stendur fyri størsta tapinum 
hjá samgonguni. Serliga tá 
flokkurin so týðuliga hevur 
sett síni fingramerki á sam­
gonguskjalið.

Men tað eru fleiri viður­
skifti, sum kunnu gera seg 
galdandi hjá Fólkaflokkinum. 
Formansstríð hevur merkt 
flokkin í valstríðinum og 
eftir valið. Stóri avbjóðarin, 
Annika Olsen, fekk ikki 
møguleikan at stilla upp 

ímóti Jørgeni Niclasen, og 
tað eru tað  fleiri trúgv fólka­
floksfólk, sum hava víst sína 
misnøgd við.

Flokkurin hevði flat­
skattin sum eitt av málunum 
í valstríðnum. Men kortini 
var hetta málið ikki so nógv 
frammi – og valla høvdu 
veljararnir ímyndað sær, at 
hetta fór at verða tað mest 
grundleggjandi málið hjá 
samgonguni. Fakfeløgini 
hava víst sína stóru misnøgd, 
og millum fakfelagslimir 
teljast eisini nógv fólk, sum 
hava valt Fólkaflokkin. Hetta 
kann hava sína ávirkina.

Eitt annað mál, kann 
ávirka undirtøkuna hjá 
Fólkaflokkinum, er kúvend­
ingini í málinum um ríkis­
veitingina. Fólkaflokkurin 
stóð á odda fyri fullveldis­
landsstýrinum, sum skar 
blokkin við 365 milliónum í 
2002. Flokkurin hevur sagt 
hart og týðuliga, at hann 
er ímóti, at ríkisveitingini 
skal hækka aftur. Men 
nú er tað Fólkaflokkurin, 
sum skal standa á odda 
fyri samráðingunum um 

at tiðna blokkin, og málið 
hjá samgonguni er at fáa 
eitt stað ímillum 150 og 200 
milliónir meira í ríkisveiting. 
Tað kann hava havt ávirk­
an á undirtøkuna hjá Fólka­
flokkinum.

Kaj Leo stendur 
stinnur
Sambandsflokkurin er tann 
einasti av samgonguflokk­
unum, sum hevur fram­
gongd. Somu støðu hevði 
hann í seinastu samgongu. 
Meðan Javnaðarflokkurin og 
Fólkaflokkurin mistu nógv í 
veljarakanningum, so stóð 
Sambandsflokkurin seg altíð 
væl. Hendan gongdin tykist 
halda fram, tí ágangurin hev­
ur verið stóru á løgmann.

Vit hava her í blaðnum 
fleiri ferðir víst á, at Sam­
bandsflokkurin er gingin 
frá lyftinum hjá løgmanni 
um, at eingin skal hava 
skattalætta. Vit hava eisini 
ført fram, at tað er fólka­
flokspolitikkur, sum sæst 
í samgonguskjalinum og 
sum verður førdur í verki – 
burtursæð frá hægri blokk­

Fólkaflokkurin tapir og 
Javnaðarflokkurin vinnur

Tal av veljarum í kanningini: 508

Tingsessir:	 Kanning	 29. okt 2011	 Munur

Fólkaflokkurin	 7	 8	 -1

Sambandsflokkurin	 8	 8	 0

Javnaðarflokkurin	 7	 6	 1

Sjálvstýrisflokkurin	 0	 1	 -1

Tjóðveldisflokkurin	 6	 6	 0

Miðflokkurin	 2	 2	 0

Framsókn	 3	 2	 1

	 33	 	

Úrslit:	 Kanning	 29. okt 2011	 Munur

Fólkaflokkurin	 19,2	 22,5	 -3,3

Sambandsflokkurin	 24,9	 24,7	 0,2

Javnaðarflokkurin	 20,2	 17,7	 2,5

Sjálvstýrisflokkurin	 2,7	 4,2	 -1,5

Tjóðveldisflokkurin	 18,9	 18,3	 0,6

Miðflokkurin	 5,9	 6,2	 -0,3

Framsókn	 8,4	 6,3	 2,1

POLITIKKUR Nýggjasta veljarakanningini vísir, at Fólkaflokkurin missir 3,3 prosent av veljarunum, 
meðan Javnaðarflokkurin gongur 2,5 prosent fram. Sambandsflokkurin kvinkar eisini fram


